
Bakaikuko trenbide mailako pasabidea 2010eko lehenengo seihilekoan kenduko dute

Herri Lan, Garraio eta Komunikazio Departamentuak proiektua onartuko du aurki, eta 6 bat milioi euroko kostua izanen duten lanak datorren uda baino lehen enkantean jarriko ditu

Osteguna, 2009ko urtarrilaren 15a. Bakaikuko trenbide mailako pasabidea (langa gabea) 2010eko lehenengo seihilekoan kenduko dute. Laura Alba Cuadrado Nafarroako Gobernuko Herri Lan, Garraio eta Komunikazio Departamentuko kontseilaria Eduardo Urrestarazu Bakaikuko alkatearekin eta Josune Gorriti zinegotziarekin bildu da gaur goizean Bakaikuko udaletxean, eta bileraren ondoren egin duen prentsaurrekoan eman du egitasmoaren berri. 

Informazio ekitaldian José Luis Echávarri Arraiza Herri Lanen zuzendari nagusiak ere parte hartu du. Albak bertan adierazi duenez, aukeren azterlana aurkeztu diote gaur Bakaikuko Udaleko ordezkariei, eta gainera, Nafarroako Gobernuak herriguneko trenbide mailako pasabidea kentzeko irtenbiderik onena aukeratu duela jakinarazi diete. Herri Lan, Garraio eta Komunikazio Departamentuak hasieran proposatu zuen aukera da, hain zuzen, eta hari jarraiki, sei begiko trenbide gaineko pasabide kurbatua eraikiko dute herriko industrialdetik gertu. Kontseilariak adierazi duenez, konplexutasun handiko lanak egin beharko dituzte, eta 6 bat milioi euroko kostua izanen dute. 
Aukerak hainbat irizpideren arabera aztertu ondoren (alderdi funtzionalak, ekonomikoak eta ingurumenekoak), Herri Lan, Garraio eta Komunikazio Departamentuak hasierako proposamena gauzatzea erabaki du (espedientea jendaurrean egon da dagoeneko). Bestalde, kontseilariak udal ordezkariei jakinarazi dienez, Departamentuak proiektua onartuko du aurki eta Ebroko Konfederazio Hidrografikoari baimena emateko eskatuko dio, administrazio baldintza guztiak bete eta lanak datorren uda baino lehen enkantean jarri ahal izateko. Hala, lanak 2010eko lehenengo seihilekoan amaituko dituztela aurreikusten dute. Kontseilariak adierazi duenez, gainera, datorren astean bilera tekniko bat eginen dute Bakaikuko Udalarekin, eta proiektua azalduko diete, behin betiko onespena eman aurretik. 
Trenbide mailako pasabideak kentzeko esku-hartzeak

Nafarroako Gobernuak eta RENFE/ADIFek akordioak izenpetu zituzten Foru Komunitateko trenbide mailako pasabide guztiak kentzeko (1998, 1999 eta 2004ko gehigarria), eta Alba kontseilariak gogora ekarri duenez, Nafarroako Gobernuari hiru pasabide kentzea falta zaio gaur egun akordio horiei jarraiki (horietako bat Bakaikukoa). Zehazki, Nafarroako Gobernuak eta RENFE/ADIFek kendu beharreko 46 pasabideetatik 5 kentzea falta zaio Foru Gobernuari (Bakaikukoa, Izurdiagakoa, Garinoaingoa, eta Iruñeko trenbide begiztako biak), eta 2 kentzea falta zaio, berriz, RENFE/ADIFi (Noaingoa eta Arbizukoa). 

Aukeren azterketa

Herri Lan, Garraio eta Komunikazio Departamentuak hiru aukera aztertu ditu Bakaikuko trenbide mailako pasabidea kentzeko, eta horretarako bi baldintza hauek hartu dituzte kontuan: batetik, Bakaikuko industrialdean egiten dituzten zubi garabiak garraiatzeko ibilgailuen joan-etorriak ahalbidetzeko beharrezkoak diren espezifikotasun teknikoak; eta bestetik, uraren arloko legedia (ibai inguruetan eraikitzeko baimena lortzeko). Aztertu dituzten hiru aukerak honako hauek dira: 

1. aukera: Herri Lan, Garraio eta Komunikazio Departamentuak hasieran proposatu zuen aukera da, eta hari jarraiki, sei begiko trenbide gaineko pasabide kurbatua eraikiko dute herriko industrialdetik gertu. Gainera, Arakil ibaia zeharkatzeko gaur egungo zubia mantenduko dute. 

2. aukera: Lotura zuzena. Iturmendiko lotunetik (A-10) hasi, Arakil ibaia eta trenbidea iparralderanzko norabidean zeharkatu, eta ondoren ekialderantz biratu, Madurakoko bidean barrena, Bakaikuko industrialderaino iritsi arte. 

3. aukera: Iturmendiko trenbide mailako pasabidea aprobetxatzen du. Trenbidearen iparraldean Bakaikuko industrialdearekin lotzen du, eta hegoaldean, berriz, autobideko lotunearekin. 

Aukerak diseinatzeko plano topografikoak, azterketa geologikoak, azterketa geoteknikoak eta uholdeetan urpean gelditzeko arriskuari buruzko azterketak egin dituzte. Hala, aukera bakoitzaren trazadura egin dute, eta ondoren, aukerak balioztatu eta aurrekontuak kalkulatu dituzte. Informazio hori guztia abiapuntu hartuta hainbat irizpideren araberako azterketa egin dute (alderdi funtzionalak, ekonomikoak eta ingurumenekoak kontuan hartuta), eta aukerarik egokiena 1.a dela ondorioztatu dute. 

